
ኤች አይ ቪ/ኤድስን ከመዋጋት አኳያ በኢትዮጵያ ያስመዘገብናቸውን ስኬቶች ቀጣይነት 
ማረጋገጥ  

በኢትዮጵያ የአሜሪካ አምባሳደር ፓትሪሺያ ኤም. ሃስላክ 

በየዓመቱ ህዳር 12 ቀን በዓለም አቀፍ ደረጃ የሚከበረውን የዓለም የኤድስ ቀን ስናከብር፤ 
በመላው ዓለም የሚገኙ በሚሊዮኖች የሚቆጠሩ ከቫይረሱ ጋር የሚኖሩና በቫይረሱ የተጠቁ 
ወገኖቻችንን እናስባለን፡፡ ባለፉት ጊዜያት በርካታ ስኬቶችን ብናስመዘግብም፤አሁንም ቢሆን ይህ 
ገዳይ በሽታ የብዙ ወገኖቻችንን ህይወት ለጉዳት እየዳረገ መሆኑን ሳንዘነጋ ጥንቃቄ እንደሚያሻ 
መልዕክት ማስተላለፋችንን እንቀጥላለን፡፡ ከፊታችን የሚጠብቀን ሥራ ከባድ 
ቢሆንም፤መልዕክታችን ግን ቀላል ነው፡-በትኩረትና በቅንጅት በሚመጣ ስኬት ከኤድስ ነፃ የሆነ 
ትውልድ እንፍጠር! 

 በዓለም አቀፍ ደረጃ ዝቅተኛና መካከለኛ ገቢ ባላቸው ሀገራት የሚገኙ ከአምስት ሚሊዮን በላይ 
የሚሆኑ ሰዎች የኤች አይ ቪ ህክምና እየተሰጣቸው ነው፡፡ በሽታውን ለመዋጋት ከማንኛውም 
የዓለማችን ሀገር ላቅ ባለ አኳኋን የአሜሪካ ሕዝብ ከግማሽ በላይ የሚሆኑትን እነዚህን 
ታማሚዎች በፕሬዚዳንቱ አስቸኳይ የኤድስ እርዳታ ዕቅድ በኩል በመርዳት ላይ ይገኛል፡፡ 
በተጨማሪም በዚሁ መርሀ ግብር ከአንድ ሚሊዮን በላይ የሚሆኑ ህፃናት ከኤድስ ነፃ ሆነው 
እንዲወለዱ የተደረገ ሲሆን፤በሚሊዮኖች የሚቆጠሩ ሌሎች ደግሞ ኤች አይ ቪን በመከላከልና 
በበሽታው ለተጎዱ ወገኖች ከሚደረግ እንክብካቤ ተጠቃሚ ሆነዋል፡፡ 

የፕሬዚዳንቱ ፕሬዚዳንቱ አስቸኳይ የኤድስ እርዳታ ዕቅድ በኢትዮጵያ 35,0000 ለሚሆኑ 
ወንዶች፣ሴቶችና ህፃናት በቀጥታ የኤች አይ ቪ የህክምና እርዳታ ያደርጋል፡፡ በመከላከልና 
እንክብካቤ መርሀ ግብሩ፤ 592,000 ወላጅ አልባና ተጋላጭ ህፃናትን ጨምሮ ከ1.3 ሚሊዮን 
በላይ ሰዎች እንዲታቀፉ ተደርጓል፡፡ በሽታው ከእናት ወደ ልጅ እንዳይተላለፍ በሚደረገው 
እንቅስቃሴም ከ20,000 በላይ እናቶች መከላከያ ወስደው ልጆቻቸው ከኤድስ ነፃ ሆነው 
የሚወለዱበትን ዕድል ከፍ እንዲል አድርገዋል፡፡ 

ላለፉት አሥርተ  ዓመታት ከኢትዮጵያ መንግሥት ጋር በመተባበር ከፍተኛ ለውጥ አምጥተናል፡፡ 
ኢትዮጵያ ከፕሬዚዳንቱ አስቸኳይ የኤድስ እርዳታ ዕቅድ ተጠቃሚ መሆን ከጀመረችበት ከ1995 ዓ.ም. 
ጀምሮ በተገኙ ለውጦች በየዓመቱ የኤድስ ህክምና የሚጀምሩ ሰዎች ቁጥር ከአዲስ ተጠቂዎች በመላቅ፤ 
ከኤድስ ጋር ተያያዥነት ያለውን ሞት በ50 ከመቶ በመቀነስ፤እንዲሁም በበሽታው የሚያዙ ሰዎችን 
ቁጥር በ90 በመቶ በመቀነስ ከፍተኛ ለውጥ ካስመዘገቡ የዓለማችን አሥራ ሦስት ሀገራት አንዷ 
ለመሆን በቅታለች፡፡ መንግሥት ለጉዳይ የሰጠውን ትኩረት ተከትሎ በሀገሪቱ የጤናውን ዘርፍ የሚመሩ 
የሥራ ኃላፊዎች ተደርጎ በማይታወቅ መልኩ የበሽታው ስርጭት 1.5 በመቶ ከሆነው ሀገር አቀፍ 
አማካይ ጋር ሲነፃፀር ከፍተኛ (6.5 በመቶ) በሆነበት የጋምቤላ ክልል በቀን 2,000 ሰዎች እንዲመረመሩ 
ያቀዱ ቢሆንም ባደረጉት ከፍተኛ እንቅስቃሴ ቁጥሩ ወደ 3,383 ከፍ ሊል ችሏል! 

በፕሬዚዳንቱ አስቸኳይ የኤድስ እርዳታ ዕቅድ የገንዘብ ድጋፍ የሚደረግለት አዲስ “የቀይ ካርድ” 
እንቅስቃሴ ወጣት ሴቶችን ከጥቃት የመከላከል መርሀ ግብር ነው፡፡ መርሀ ግብሩ የ 3 ሚሊዮን 
ዶላር ድጋፍ የተደረገለት ሲሆን፤ለ21 ወራት ማለትም ከሰኔ 2006 እስከ መጋቢት 2007 ዓ.ም. 
ድረስ በአማራ፣በትግራይ፣በደቡብ፣በኦሮሚያ ክልሎችና በአዲስ አበባ የሚተገበር ይሆናል፡፡ ይህ 



የቀይ ካርድ እንቅስቃሴና ሥልጠና ሴቶችና ልጃገረዶችን ለኤች አይ ቪ የሚያጋልጣቸውን 
ፆታዊ ጥቃትና ወሲባዊ ትንኮሳን ለመከላከል አስተዋፅዖ የሚያደርግ ይሆናል፡፡ 

በዓለም አቀፍ ደረጃ በርካታ ህይወቶችን የመታደግና ሰዎች በበሽታው እንዳይጠቁ በመከላከል 
ረገድ እየተደረገ ባለው ጥረት ተሳትፎአችን ምን መሆን እንዳለበት የተሻለ ግንዛቤ እየያዝን 
መጥተናል፡፡ ይህ የጋራ ጥረት ዘላቂነት ያለው የመንግሥት፣የልማት አጋሮች፣የሲቪል 
ማህበረሰቡና በክልል፣በከተሞችና በወረዳ ደረጃ የሚገኙ የጤና ተቋማትን ቅንጅትና ርብርብ 
የሚጠይቅ ነው፡፡ ኤች አይ ቪ/ ኤድስን በመዋጋት ሀገራት ዜጎቻቸውን ዛሬም ሆነ ነገ በተሻለ 
መልኩ የሚንከባከቡባቸውን ጤናማ፣ውጤታማና የተረጋጉ ማህበረሰቦችን እንድንፈጥር 
የሚያስችለን ይሆናል፡፡ ከኤድስ ነፃ ሆነ ትውልድ ለመፍጠር ማንም በተናጠል በመንቀሳቀስ 
ውጤታማ ሊሆን አይችልም፤በጋራ ጥረት ሁላችንም ተረባረበን ግን እዚያ ደረጃ ላይ 
የማንደርስበት ምክንያት አይኖርም፡፡ 

በዚህ ዓለም አቀፍ የኤድስ ቀን ይህንን ወረርሽኝ በቁጥጥራችን ሥር ለማዋል ከምንጊዜውም 
በበለጠ የተቃረብንበት ወቅት ላይ እንገኛለን፡፡ በአሜሪካና በኢትዮጵያ መካከል ባለው ቀጣይነት 
ያለው አጋርነት፤እንዲሁም በፕሬዚዳንቱ አስቸኳይ የኤድስ እርዳታ ዕቅድና መርሀ ግብሮቹ 
ከኤድስ ነፃ የሆነ ትውልድ መፍጠር እንችላለን፡፡ 

